
I. Оцена на состојбите во областа што треба да се уреди со законот и причини за донесување на законот

Законот за радиодифузната дејност е донесен 2005 година и ги уредува условите и начинот на вршење на радиодифузната дејност од јавен интерес. Законот во најголем дел е усогласен со Директивите и регулативите на  Европската Комисија и Советот на Европа. 

Во Извештаите на Европската Комисија се констатира дека во Република Македонија:

1.  системот на финансирање на јавниот радиодифузен сервис  не е стабилен и функционален, 

2. не е обезбедена независност и самостојност во работењето на јавниот сервис. 

Со ова Европската Комисија укажува дека улогата на јавниот радиодифузен сервис  во Република Македонија не може да ја исполни својата основна улога како двигател на демократијата.

Законот за радиодифузната дејност  има претрпено две измени и тоа во 2007 и 2008 година.

Европската Комисија на Комитетот за Стабилизација и асоцијација кој се одржа во Скопје во септември 2008 година, за покрај претходно споменатите забелешки кои се однесуваат за финансирањето и за независноста/самостојноста на МРТ, изрази и особена загриженост  за воведувањето на  одредбите 12-а,12-б и 12-в  предвидени со измената на законот од 2008 година, со кои се воспостави можност за спроведување на ликвидација и стечај на јавниот радиодифузен сервис - МРТ.

Во Извештајот за напредокот на Република Македонија од октомври 2009 година, во Поглавјето 10: Информатичко општество и медиуми, во делот за аудиовизуелната политика,  повторно се потенцира  дека  одредбата за покренување на ликвидација и стечај врз јавниот радиодифузен сервис воведена со измените на законот во 2008 година, се уште е во сила, што е основна причина за предложената измена на Законот за радиодифузна дејност.

Во однос на   прашањето за изнаоѓање на функционален систем за финансирање на МРТ, Министерството за транспорт и врски до Владата на Република Македонија има доставено предлози за можни начини за финансирање на МРТ. Што се однесува пак за прашањето за обезбедување на независност и самостојност во работењето на јавниот сервис –МРТ, Министерството за транспорт и врски подготви измени на законот, кои врз основа на забелешки и коментари од претстојна јавна расправа, како и од Европската Комисија, во најкус можен рок ќе бидат доставени до Владата на Република Македонија.

II. Цели, начела и основни решенија

Целта што ќе се постигне со донесувањето на овој закон е отстранување на одредбата од законот со која се предвидува можност за ликвидација и стечај на јавниот радиодифузен сервис –МРТ.

III. Оцена на финансиските последици од Предлогот на Закон врз Буџетот и другите јавни финансиски средства

Со Предлогот на Законот за изменување на Законот за радиодифузната дејност не предизвикува  финансиски импликации врз Буџетот на Република Македoнија.

IV. Процена на финансиските средства потребни за спроведување на Законот, начин на нивно обезбедување, податоци за тоа дали спроведувањето на законот повлекува материјални обврски за одделни субјекти


За спроведување на овој закон финансиски средства не се потребни дополнителни финансиски средства од Буџетот на Република Македoнија.

Предлог на

закон за изменување на Законот за радиодифузна дејност

Член 1

Во Законот за радиодифузна дејност (“Службен весник на Република Македонија“ број 100/2005, 19/2007 и 103/2008) во глава II во насловот на точката 1. зборовите “јавно радиодифузно претпријатие“ се бришат.

Член 2

Во членот 12-а зборовите: “јавното радиодифузно претпријатие и над“ се бришат.

Член 3

Во членот 12-б зборовите: “јавното радиодифузно претпријатие или“ како и зборовите: “претпријатие, односно“ се бришат.

Член 4

Во членот 12-в зборовите: “над јавното радиодифузно претпријатие или“ се бришат.

Член 5

Овој закон влегува во сила наредниот ден од денот на објавувањето во "Службен Весник на Република Македонија".

ОБРАЗЛОЖЕНИЕ НА ПРЕДЛОГ- ЗАКОНОТ

I. Објаснување на содржината на одредбите на предлог законот



Со предложените решенија на одредбите од Предлогот на законот се отстранува можноста за спроведување ликвидација и стечај на јавниот радиодифузен сервис –МРТ. 

Оваа измена е од суштински карактер имајќи предвид дека Република Македонија како земја кандидат за членство во Европската Унија се обврза да го усогласи домашното со европското законодавство. Тоа значи дека државата треба да обезбеди и гарантира постоење на дуален систем на радиодифузија во државата, односно постоење од една страна на јавен радиодифузен сервис а од друга страна на комерцијална радиодифузија.

Со измената во законот се отстранува можноста за нарушување на дуалниот систем во радиодифузијата кој како принцип е востановен во европското законодавство.

II.Меѓусебна поврзаност на решенијата содржани во предложените одредби

Решенијата содржани во предложените одредби се меѓусебно поврзани и имаат за цел да се отстрани можноста за спроведување на ликвидација и стечај на јавното радиодифузно претпријатие – МРТ, а се остава можноста ликвидација и стечај да се спроведе над трговските радиодифузни друштва.

III. Последици што ќе произлезат од предложените решенија

Со усвојувањето на предложените решенија ќе се обезбеди суштинско и содржинско подобрување на законот, во насока на гарантирање на постоење на дуалниот систем во радиодифузијата.
 

ИЗВОД НА ОДРЕДБИ ОД ЗАКОНОТ ЗА РАДИОДИФУЗНАТА  ДЕЈНОСТ ШТО СЕ МЕНУВААТ

1. Стечај и ликвидација на јавно радиодифузно претпријатие и трговско радиодифузно друштво

Член 12-а

Над јавното радиодифузно претпријатие и над трговско радиодифузно друштво може да се спроведе постапка за ликвидација или да се отвори стечајна постапка.

Член 12-б

Доколку основачот на јавното радиодифузно претпријатие или трговско радиодифузно друштво донесе одлука за ликвидација на претпријатието, односно друштвото или ако Советот за радиодифузија ја одземе дозволата за вршење на радиодифузна дејност согласно со овој закон, ликвидацијата се спроведува според одредбите на Законот за трговските друштва кои се однесуваат на ликвидација на трговско друштво.

Член 12-в

Кога се исполнети условите за отворање на стечајна постапка над јавното радиодифузно претпријатие или над трговското радиодифузно друштво согласно со Законот за стечај, спроведувањето на стечајната постапка се врши согласно со Законот за стечај.

